
Gazteekin batera pornografiaren kontsumoari buruzko hausnarketa egitea du helburu

‘Hablar porno hablar’ itzuli da, maskulinitateen eraikuntza, intimitate digitala eta adostasuna aztertzeko 

• Ekimena Traspasos Kultur-ek garatu du, Vital Fundazioak eta Arabako Foru Aldundiak babestuta  

• 14 eta 17 urte bitarteko ikasleei zuzenduta, egunero egingo da, azaroaren 21era arte, Vital Fundazioa Kulturunean, eta, gainera, 14rako, 20rako eta 21erako publiko orokorrari eta familiei irekitako saioak programatu dira     

Vitoria-Gasteiz, 2025eko azaroak 11.- ‘Hablar porno hablar’ iaz abian jarri zen proiektu aitzindaria da, bai edukiari dagokionez, bai metodologiari dagokionez, gazteen artean oso presente dagoen eta familien baitan aurre egitea erraza ez den gai bati buruz hausnartzeko: pornografia. Traspasos Kultur-ek jarri du abian, Vital Fundazioak eta Arabako Foru Aldundiak babestuta, eta bigarren urte honetan, maskulinitateen eraikuntza, intimitate digitala, adostasuna eta harremanen etika gaiak izango ditu ardatz. 

Proiektuaren zuzendari Mikel Gómez de Segurak, Vital Fundazioko zuzendari Arantxa Ibañez de Opacuak eta Kultura eta Kiroleko foru diputatu Ana del Valek aurkeztu dute ‘Hablar porno hablar' ekimenaren aurtengo edizioa. 

Pornografiak eta Interneten hain eskuragarri izateak eragin zuzena dute belaunaldi berriak erlazionatzeko moduan eta haien itxaropen afektibo eta sexualetan. Horrela, murgiltze-antzerki formatuan, programa honek interesa pizteaz eta entretenitzeaz gain, galderak eta elkarrizketak katalizatzea ere badu helburu. 14 eta 17 urte bitarteko ikasleei zuzenduta, astelehenetik ostiralera izango da, azaroaren 21era arte, Vital Fundazioa Kulturunean (Bakea kalea 5, Dendarabako 1. solairua). 

Gainera, azaroaren 14an (euskaraz) eta azaroaren 20an (osteguna) eta 21ean (ostirala) publiko orokorrari eta familiei irekitako hiru saio egingo dira. Egun bakoitzeko emanaldi bi eskainiko dira, 18:00etan eta 19:30ean 

Proiektua modu originalean planteatu da, oso ohikoa ez den hausnarketarako espazio batean, non ikasleak eszenan benetan murgilduta diren eta, pertsonaien bidez, gai eztabaidagarri hori hainbat ikuspegitatik begiratu dezaketen. Baliabide eszenikoak, teknika performatiboak eta ikus-entzunezko materiala konbinatu ditu, nahi den inpaktua lortzeko arretaz aukeratuak eta ekoitziak, eta une oro errespetatuko ditu publiko gaztearen sentsibilitatea eta adingabeak direla. Elementu horiek integratu egingo dira parte-hartzaileak interpelatuko dituen esperientzia sentsoriala eta emozionala sortzeko, helburua da deseroso sentiaraztea, probokatzea eta hausnarketarako abiapuntu izango diren benetako erreakzioak piztea.  

Antzezpenaren ondoren, espazioa elkarrizketa-leku bihurtuko da. Ondorengo eztabaida Emaize Zentro Sexologikoaren laguntzaz dinamizatuko da, eta emanaldian zehar sortutako gogoetak eta galderak partekatzera gonbidatuko gaitu, ingurune seguru eta parte hartzailean. “Izan ere, pornoaz hitz egitea ez da sexu hutsaz hitz egitea, sexu hezkuntzak, desioen aniztasunak eta lotura osasungarrien eraikuntzak gure gizartean intimitatea eta plazera ulertzeko modua nola eralda dezaketen ere landuko baita”, nabarmendu dute bultzatzaileek.

